
VELKOMST - SEMINAR OM KVALITETSTURISME

Gode vener av kvalitetsturisme

Det er ei stor glede å ynskje Dykk velkomne til eit fylke med både kvalitet

og turisme i rikt mon.

Vi har mykje turisme. Og dei reisande sitt krav om kvalitet må vi oppfylle

for å kunne konkurrere. Kultur - og naturbasert reiseliv er storsatsing i

Sogn og Fjordane. Naturen har gjeve oss eit eineståande utgangspunkt. Meir

enn 100 års aktiv innsats i reiselivet har gjeve oss ein sterk posisjon og

tru på oss sjølve.

I perioden 1998 til i dag auka talet på gjestedøger med 25 000 pr. år i

fylket. Største delen av auken finn vi innan camping, hytteutleige og

båtturisme - grupper av reisande som nyttar naturen vår. Vi ser at

ungdommen kjem som ei sterkare brukargruppe. Dei vel oftare naturen som

leikeplass i søken etter spenning.

I Norge bur det 14 personar pr. kvadratkilometer. I EU - landa bur dei 10

gonger så tett!

Det er klårt at Norge har mykje å tilby. Det er ein fordel å bu grisgrendt

når vi skal tilby kvalitetsturisme. Og vi snakkar om ei framtidsnæring som

korkje kan flaggast ut av landet eller flyttast til storbyane!

Vi har mykje å være stolte av. Men eg ser og store utfordringar - ikkje

minst på det politiske planet. Det kan være stor semje om prinsippa og

likevel sterk strid om einskildsakene. Konfliktsakene om kraftutbygging er

døme på det.

Desse to dagane skal vi freiste å gje innhald til omgrepet

"kvalitetsturisme". Sentrale stikkord er bruk og vern, bærekraftig bruk av

ressursane, aktiv bruk av nasjonalparkar i profileringa av Norge,

næringsverksemd i verneområda og mangfald i naturen.

Det handlar om å kunne tilby unike opplevingar til moderne, interesserte og

krevjande norske og internasjonale turistar.

Eg er glad for at så mange aktørar frå ulike miljø innan forvaltning,

utdanning og forsking og organisasjonslivet - alle med sentral rolle i den

faglege debatten - har funne vegen til seminaret. Eg vonar dette kan

medverke til å styrke grunnlaget for handsaminga på det politiske planet.

Eg har merka meg at Regjeringa har teke opp temaet til brei handsaming i

Revidert Nasjonalbudsjett - som eit tilbakespel til Stortinget etter

budsjetthandsaminga i fjor haust. Eg vonar Stortinget tek seg tid til å

kommentera innspelet frå Regjeringa - sjølv om eg reknar med at det i

Revidert vert andre saker som kjem sterkare i media sitt fokus.

Eg ser fram til statsråden sitt innlegg seinare i dag. Eg vonar han vil gje

oss signal om den konkrete oppfølginga etter handsaminga i Stortinget.

Samstundes er eg glad for at eg er oppmoda om å opna seminaret. Ein brei

debatt om seminaret sine tema trengst - både regionalt og lokalt.

Vi har lenge meint at fylkeskommunen burde hatt ei sterkare rolle i

miljøpolitikken, slik opplegget var før Bondevik II. Men eg legg ikkje opp

til omkamp her og no. Vi får heller sjå kva framtida bringar.

Fylkeskommunane vil i alle høve spele ei aktiv rolle som regionalpolitisk

aktør i spørsmål som grip over mange sektorar. Og eg kan love at vi i Sogn

og Fjordane vil være konstruktive medspelarar i arbeidet for å gje omgrepet

kvalitetsturisme eit konkret innhald. Også lokalsamfunna må vere aktivt

med.

Eg vonar at seminaret vert starten på ein prosess der vi for alvor skal

tenkja nytt.

Det vil væra nyttig å få interessekonfliktane på bordet. Eg har lita tru på

at det er ein god strategi å tildekke reell usemje med fine ord.

Alle har sin legitime ståstad og sine interesser å ta vare på:

næringsutøvarar, grunneigarar, bygdeutval og kommunar,

friluftsorganisasjonar, kraftselskap og miljøvernbyråkratar for å nemna

nokre. Eg er glad for at vi har gode kunnskapsmiljø som kan gje faglege

innspel. Ikkje minst er vi godt skodde her i fylket. Når eg inviterer til

nytenking så er det også ei oppmoding om ikkje å gå i skyttargrava og

stille seg i gamle posisjonar.

Eg skal være varsam med å dra konklusjonar før debatten har starta.

Eg trur likevel at vi må byggje på gamle og hevdvunne prinsipp når vi skal

gje omgrepet kvalitetsturisme innhald.

Til dømes må vi - for å lukkast - legge til grunn det forvaltaransvaret som

lokalbefolkninga og grunneigarar føler for sitt eige område. Det faktum at

jorda, utmarka og fjellområda har vore brukt med vett og forstand i mange

hundre år, er nettopp årsaka til at vi i dag kan finna dei verneverdige.

Vi skal ikkje gi oss før vi finn fram til ein balanse mellom bruk og vern

som vinn forståing frå dei det gjeld. Eg vil åtvare mot den framandgjering

vi av og til opplever i slike saker. Sjølvsagt vert det lett frontar i

avgjerdsfasen i vanskelege saker. Men det er ikkje akseptabelt med djupe,

langvarige sår i lokalsamfunnet.

I tillegg til forvaltaransvaret vil eg peike på Allemannsretten. Den er

grunnleggjande for kvalitetsturismen. Retten er urgammal i Norge - eldre

enn Gulatingslova seier ekspertisen. Allemannsretten er grunnlaget for

bygdefolk si utnytting av ressursane, for jakt og fiske, for turgåing og

bærplukking med meir. Hardangervidda Nasjonalpark er truleg det beste dømet

i moderne tid på dei mange avvegingane som måtte takast for å kome

allemanns- og allmenningsrettane i møte.

"Bruk og vern" er betre enn "bruk og kast" - slik trenden har vore i nokre

tiår. Omgrepet "bærekraft" har vorte grunnleggjande dei siste 10 - 15 åra.

Dette vil påverke utforminga av politikken framover. Korleis det vil slå ut

på forbrukarsamfunnet vil avhenge av dei haldningane vi skapar.

Omgrepet kvalitetsturisme må også omfatte dei immaterielle verdiane vi har

arva gjennom generasjonar: segner og soger, forteljar - og viseskatten.

Skatten som ligg i det levande folkeminne må etter mi meining gå rett inn i

det vi ønskjer å formidla til dei som vitjar oss. Eg tenkjer ikkje på

plastutgåva av hulder og troll, men på kva folk med røynsle i bygdene våre

kan formidla av stort og smått. I dag er det stort sett skuleungdom på

sommarjobb som er i nærkontakt med turistane. Vel og bra, men ikkje godt

nok.

Fjellpolitikken er viktig i vår reiselivsstrategi. Fylkeskommune ønskjer å

setje fjellregionpolitikk på dagsorden. Vi har knytt arbeidet i fylket til

utviklingsprogrammet vårt for landbruk og bygdeutvikling.

Naturbruksprosjektet i regi av Fylkesmannen i Sogn og Fjordane er allereie

i gang. Vi arbeider både saman med nabofylke og internasjonalt.

Først det internasjonale: Sogn og Fjordane Fylkeskommune melde seg nyleg

inn i den europeiske organisasjonen EUROMONTANA. Organisasjonen arbeider

både med fjellregionpolitikk i Europa og med utviklingsarbeid til beste for

Europeiske fjellsamfunn.

Eit av initiativa er prosjektet "Euromountains.net" med Sogn og Fjordane,

Oppland Telemark og Buskerud som norske partnarar. Prosjektet vektlegg

erfaringsutveksling og eit av tre prioriterte tema. Status for prosjektet

er at søknad er sendt det europeiske Interreg IIIC programmet og vert

handsama no.

Nasjonalt har dei 4 nemnde fylka pluss Hedmark vedteke - saman med

nasjonale styresmakter - å utvikle eit tiltaksretta utviklingssamarbeid på

tema som er knytte opp mot Euromountains.net initiativet. Det

internasjonale prosjektet avgrensar seg til erfaringsutveksling. Vi ønskjer

å sjølvsagt å bruke erfaringane i fylka vårt.

Målet for dette norske samarbeidet er næringsutvikling. Eit av tre tema i

det norske samarbeidet er knytt opp mot ei berekraftig utnytting av dei

unike nasjonalparkane våre. I samarbeid ønskjer vi å utvikle "bruk og

vern". Samarbeidet skal gå over fylkesgrensene og over etats- og

faggrensene. Dermed kjem også lokalsamfunnsutvikling i bygdene rundt

nasjonalparkane i fokus.

Her reknar vi med at det kan vere mykje å lære nedover i Europa, der

nasjonalparkar faktisk inkluderer bygdesamfunn.

Etter vår vurdering er tida no mogen for å sjå dei unike verna områda våre

som moglegheiter. Vi ønskjer å ta vekk fokuset på dei hindringane vernet

skaper.

Fylkesordføraren i Buskerud har teke initiativ til eit fjellpolitisk forum

mellom dei deltakande fylka.

Det norske prosjektinitiativet er i ein forprosjektfase og vi vil freiste å

realisert uavhengig av om det internasjonale prosjektet vert finansiert.

Sogn og Fjordane koordinerer samarbeidet mellom dei 5 fylka.

Vi ønskjer å presentere eit bodskap alt no:

Store verneområde som POSITIV ressurs for fjellsamfunna rundt seg, har eit

utviklingpotensiale som er for lite utnytta. "Bruk og vern" -

problematikken fortener meir enn spreidde utviklingsprosjekt. Tema fortener

eit utviklingsprogram med tung statleg medfinansiering og tverretatleg

engasjement. Samspelet mellom juridiske og økonomiske verkemiddel kan

forbetrast. Fylkeskommune - saman med dei nemnde fylka - vil medverke til å

fremje eit slikt initiativ, saman med dei statlege partnarane våre.

Dei to andre tema - om småsamfunnsutvikling og produkt frå fjellregionar -

går eg av tidsomsyn ikkje nærare inn på. Fjellregioninitiativet har motteke

250.000 kr frå Kommunaldepartementet. Utanriksdepartementet viser positiv

merksemd.

Til slutt: Eg vil stø bærekraftig næringsverksemd i nasjonalparkane våre.

Eit døme på dette her i Fjærland er at grunneigarane har løyve til å ta ut

is frå Supehellebreen til bruk mellom anna på Bremuseet. Museet er i seg

sjølv eit eineståande døme på naturtolking.

Dessutan - isen frå Supphellebreen vart eksportert til Lillehammer-O.L der

den vart nytta til sigerspall.

Det er der eg meiner den norske kvalitetsturismen høyrer heime:

Som ein sigerspall på ein arena der Norge skal henta ei mengd medaljar!

Velkomne til eit arbeidsseminar som vi ser fram til med stor spaning!

